MAJELIS ULAMA’ INDONESIA
KABUPATEN GROBOGAN

Pacoban Tebih Saking ‘Ulama

Poro sederek Kaum Muslimin ingkang minulyo,

Wonten kasempatan ingkang khitmad meniko, monggo sesarengan
ngaturaken syukur wonten ngarsanipun Alloh SWT, ingkang sampun paring
kanugrahan soho ni'mat iman lan Islam dhateng kito. Kanthi iman, kito saged
nglampahi ibadah sholat jum’at soho tahadduts bin ni’mah kanthi manah ingkang
remen. Wonten wekdal meniko kathah sedherek-sedherek kito ingkang taksih sakit,
utawi sibuk kaliyan rutinitasipun, sehinggo mboten saged nyisihaken wekdhalipun
kangge ndugeni ing ndhalemipun Alloh SWT ingkang suci meniko.

Shalawat soho salam kito aturaken dhateng Nabi Muhammad SAW, inggih
meniko nabi pungkasan, nabi ingkang dados panutan kito kangge nggayuh soho
mbangun jatidiri kito minongko kawulonipun Alloh SWT ingkang nggadhahi iman
soho nindhakaken agaminipun Alloh SWT.

Monggo kito sami ikhtiyar kanthi istiqgomah ningkataken iman soho tagwa

kito dhateng Alloh SWT, minongko bekal sangu ingkang paling wigati kangge gesang



sakmangkenipun. Iman saged tambah ugi sudho, jumbuh kaliyan amal sholih kito
saben dintenipun.

Mekaten ugi sedoyo perkawis kesulitan lan keribetan kito kaparingono
selamet saking ngarsanipun Alloh SWT, jalaran Alloh SWT sampun paring dawuh,

“Lan sing sopo wonge taqwa marang Alloh SWT, mangko Alloh SWT mesti ndadek ake
dalan metu tumrap wong mau” (QS.Ath Thalaq :2).

Poro sederek Kaum Muslimin ingkang minulyo,

Monggo samiyo mbudi doyo amrih usodo kagem ngicali sifat bhodho kito
kanthi tholabul ‘ilmi, pados ngelmu lantaran poro ‘ulama, Amergi kito sampun dipun
dawuhi dening Gusti Alloh SWT supados sami pados ilmu dateng poro ‘ulama, kanti
dawuhipun ing Al Qur’an Surat Al-Anbiya ayat kaping 7:

“Pada takona siro ing ahli dzikir (poro ‘ulama) lamun siro iku isih pada bhodo”

Kanthi ilmunipun poro ‘ulama puniko ingkang badhe dados obat lan jampi
penyakitipun poro manungso. Sarono ilmunipun poro ‘ulama badhe anjalari dados
saenipun kawontenan gesang puniko. Kawontenan baldatun thayyibatun wa rabbun
ghafur namung saget tercapai menawi ilmunipun poro ‘ulama dipun damel

pedoman lan pitedah saklebetipun gesang puniko.

Poro sederek Kaum Muslimin ingkang minulyo,

Ananging kasunyatan wekdal puniko sampun kathah sanget manungso
ingkang nilaraken poro ‘ulama, amergi ‘ulama dipun anggep ngrepoti, ngewuh-
ewuhi tumrap kemajengan, nopo-nopo mboten dipun parengaken, iki ora oleh,

ngene ora entuk, ngono haram, iki dilarang, lan sak pinunggalanipun. Malah malah



agami namung cukup diakoni, ora perlu dilakoni. Menawi sampun mekaten
sikapipun tiyang dateng agami, meniko sanget mbebayani bade nuwuhaken
pendangkalan agami, inggih saking pola hidup ingkang sampun terpengaruh kaliyan
faham kebendaan lan glamor materialisme.

Nabi Muhammad SAW sampun paring pepiling kanthi dawuhipun :

“Bakal tumeko sawijining mongso marang ummatku, ing mongso iku ummatku podho
mlayu ninggal poro ‘ulama lan fuqoha, mongko nuli Alloh SWT bakal maringi pacoban
marang ummat kui kelawan telung pacoban, yo iku :

Sepisan : Alloh SWT bakal ngilangi berkahe songko nyambut gawene.

Kapindo : Alloh SWT bakal nguwasakake marang ummat kui panguoso kang dholim.

Kaping telu : Ummat kuwi bakal metu songko dunyo kelawan tanpo iman”

Poro sederek Kaum Muslimin ingkang minulyo,

Monggo dadosaken kawigatosan dawuh Nabi Muhammad kasebat, supados
kito pinaringan pangrekso saking Alloh SWT, saking tigang pacoban kasebat.
Mboten sanes, kito sami nyaket kaliyan poro ‘ulama kanthi tholabul ‘ilmi, ngalap
ngilmu saking poro ‘ulama, supados gesang kito anggenipun ngumawulo dateng
Alloh SWT soho gesang sesrawungan wonten ing madyaning masyarakat tansah
netepi pranataning utawi aturan-aturan agami.

Ampun ngantos dados tiyang Islam namung asal katingalanipun sregep lan
aktif tumandang, nanging nyatanipun coro gesang , coro ngibadah ngawur mboten
dipun dasari kaliyan ilmunipun poro ‘ulama, ingkang nyumber saking Al Qur’an lan

Hadits.



Alloh SWT mboten kerso nampi ngamalipun kawulo ingkang mboten dipun
dasari kaliyan ‘ilmu. Kito ngibadah namung kagem Alloh SWT, mboten betahaken
biji lan nilai saking manungso. Amergi ing wekdal puniko mboten sekedik tiyang
Islam ingkang namung mentingaken penampilan. Sajake nggih sarwa ngerti, ngalor
ngidul macak santri.

Milo saking meniko ampun ngantos kito rumaos lingsem kangge nindakaken
kewajiban thalabul ilmi, supados amal kito saget jangkep kaliyan dipun dasari ilmu.
Syukur saben dinten saget ngalap faedah nambah-nambahi kawruh ilmu.

Setunggaling pujonggo paring pangandiko :

“Anoho siro ngalap faedah, saben dino ilmune tambah, lan nglangio siro ing

segoraning faedah.” (Ta'limul Muta’alim)

Pramilo, menopo kemawon ngamal ingkang kito tindakaken kedhah dipun
dasari kanthi ngilmu ingkang cekap, langkung-langkung ibadah wajib ingkang kito
tindakaken, kados sholat fardlu kito, kados pundi coronipun sesuci, wudlu ingkang
leres, kados pundi syarat lan rukunipun sholat ingkang kito tindakaken. Wajib
tumrap kito mangertosi sedoyonipun, coronipun mutlak, inggih puniko kedhah

kanthi tholabul ‘ilmi lan ngaji dateng poro ‘ulama lan kiyai.

Poro sederek Kaum Muslimin ingkang minulyo,

Ing akhiripun, monggo samiyo migatosaken dateng kewajiban pados ilmu
puniko, ampun ngantos dados tiyang Islam mboten nate nindakaken jejibahan
tholabul ‘ilmi dateng ‘ulama lan poro kiyai. Lan ampun ngantos kito tebih saking
poro ‘ulama, keranten tebih saking poro ‘ulama saget anjalari wontenipun pacoban

ingkang sampun dipun jelasaken kolo wau.



Monggo kito nyuwun dateng Alloh SWT. Mugi mugi Alloh SWT maringi
pitedah lan pitulung dateng kito, saget nindakaken kewajiban ibadah kanthi
istigomah, saget tholabul ‘ilmi saben dintenipun lan saget caket kaliyan poro ‘ulama

lan poro kiyai, sehinggo dipun selametaken Alloh SWT saking balak lan cobo. Amiin.

